დანართი №10
ინსტრუქცია
თავისუფალი ზონის პროცედურის შესახებ ინსტრუქცია


მუხლი 1. ზოგადი დებულებები

1. თავისუფალ ზონაში შეიძლება მოთავსდეს:

ა) უცხო ქვეყნიდან შეტანილი საქონელი;

ბ) საქართველოს სხვა საბაჟო ტერიტორიიდან შეტანილი უცხოური საქონელი;

გ) უცხოური საქონელი, რომელიც მოქცეული იყო საბაჟო პროცედურაში, რომელიც დასრულდა თავისუფალ ზონაში საქონლის შეტანით;

დ) საქართველოს საქონელი.

2. ამ მუხლის პირველი პუნქტის „ა“–„გ“ ქვეპუნქტებით გათვალისწინებული უცხოური საქონლის თავისუფალ ზონაში მოთავსებისას, საქონლის მიმართ განისაზღვრება საბაჟო პროცედურის სახე – თავისუფალი ზონა, ხოლო „დ“ ქვეპუნქტით გათვალისწინებული საქართველოს საქონლის მოთავსება თავისუფალ ზონაში ხორციელდება ექსპორტის პროცედურის შესაბამისად.

3. საქართველოს ფინანსთა სამინისტროს მმართველობის სფეროში შემავალი საჯარო სამართლის იურიდიული პირი – შემოსავლების სამსახური უფლებამოსილია:

ა) განახორციელოს კონტროლი თავისუფალი ზონის პერიმეტრზე პირის, საქონლის ან/და სატრანსპორტო საშუალების გადაადგილებაზე;

ბ) მოითხოვოს და მიიღოს თავისუფალ ზონაში არსებული საქონლის დოკუმენტების ასლები;

გ) საფუძვლიანი ეჭვის არსებობისას, დაათვალიეროს თავისუფალ ზონაში შენახული საქონელი.

4. თავისუფალ ზონაში შესატან (მათ შორის, სხვა საბაჟო პროცედურაში მოქცეულ) უცხოურ საქონელზე საბაჟო ორგანოს წარედგინება გამარტივებული საბაჟო დეკლარაცია, თუ საქართველოს საბაჟო კოდექსით სხვა რამ არ არის დადგენილი.

5. თავისუფალი ზონის ტერიტორიაზე თავისუფალი ზონის შექმნამდე შეტანილი საქართველოს საქონლის მიმართ შესაძლებელია გამოყენებულ იქნეს ექსპორტის პროცედურა, თუ დეკლარანტი გაფორმების საბაჟო ორგანოში წარადგენს საქონლის თავისუფალი ინდუსტრიული ზონის საწარმოზე გასხვისების დოკუმენტს.

 მუხლი 2. თავისუფალ ზონაში საქონლის შეტანა

1. საქართველოს ტერიტორიაზე შემოტანილი უცხოური საქონლის მიმართ თავისუფალი ზონის პროცედურის გამოყენების დროს ხორციელდება:

ა) საქონლის წარდგენა;

ბ) ზოგადი დეკლარირება;

გ) საქონლისა და სატრანსპორტო საშუალების აღრიცხვის მოწმობის (შემდგომში – აღრიცხვის მოწმობა) გაცემა/დახურვა;

დ) გამარტივებული საბაჟო დეკლარაციის წარდგენა.

2. საბაჟო ორგანოს უფლება აქვს საქონლის წარდგენიდან 3 დღის განმავლობაში დადგენილი წესით უკან დააბრუნოს საქონელი, რომელიც არ შეიძლება მოთავსდეს თავისუფალი ზონის ტერიტორიაზე ან/და რომლის შემოტანა საქართველოს საბაჟო ტერიტორიაზე აკრძალულია მოქმედი კანონმდებლობით ან/და რომელზეც არ არის წარმოდგენილი კანონმდებლობით გათვალისწინებული ლიცენზია, ნებართვა ან/და სერტიფიკატი.

3. თავისუფალ ზონაში საქონლის აღრიცხვის მოწმობით წარდგენისას, თუ აღნიშნული მომენტისათვის წარდგენილი არაა გამარტივებული საბაჟო დეკლარაცია, შესაძლებელია საქონლის გაშვება  განხორციელდეს აღრიცხვის მოწმობით.

4. იმ შემთხვევაში, როდესაც გაფორმების საბაჟო ორგანო არ წარმოადგენს დანიშნულების ადგილს, დეკლარირებული საქონლის თავისუფალ ზონამდე გადაადგილება ხორციელდება კანონმდებლობით დადგენილი წესის შესაბამისად, აღრიცხვის მოწმობის გაცემით.

5. თავისუფალ ზონაში საქართველოს საქონლის მოთავსების მიზნით, თავისუფალი ზონის საბაჟო გამშვებ პუნქტში საქონლის წარდგენისას, დეკლარანტს უფლება აქვს:

ა) განახორციელოს საქონლის დეკლარირება სასაქონლო ზედნადების/ხე-ტყის სასაქონლო ზედნადების ან საქართველოს ფინანსთა მინისტრის მიერ დადგენილი ფორმის საგადასახადო დოკუმენტის (შემდგომში – საგადასახადო დოკუმენტი) წარდგენით, ან;

ბ) წარადგინოს გამარტივებული საბაჟო დეკლარაცია.
6. თავისუფალ ზონაში ექსპორტის პროცედურით მოთავსებულ საქონელს უნარჩუნდება საქართველოს საქონლის სტატუსი.
მუხლი 3. თავისუფალი ზონიდან საქონლის გატანა

1. თავისუფალი ზონიდან საქონლის გატანა ხორციელდება საქართველოს საბაჟო ტერიტორიიდან მისი გატანით ან საქართველოს საბაჟო ტერიტორიის სხვა ადგილზე გადატანით.

2. თავისუფალი ზონიდან საქონლის სხვა ქვეყანაში გატანა შესაძლებელია:

ა) ექსპორტის პროცედურით – თავისუფალ ზონაში ექსპორტის პროცედურით მოთავსებული საქონლის ან თავისუფალ ზონაში წარმოებული საქონლის შემთხვევაში;
ბ) რეექსპორტით – თავისუფალი ზონის პროცედურაში მოქცეული საქონლის შემთხვევაში.

3. ამ მუხლის მე-2 პუნქტის „ბ“ ქვეპუნქტით გათვალისწინებულ შემთხვევაში, საბაჟო ორგანოს წარედგინება რეექსპორტის შეტყობინება.
4. თავისუფალ ზონაში არსებული საქონლის, როგორც უცხოური საქონლის, საქართველოს სხვა საბაჟო ტერიტორიაზე გადატანის დროს ხორციელდება საბაჟო კანონმდებლობით (მათ შორის, საბაჟო პროცედურის განსაზღვრისათვის) საქართველოში უცხოური საქონლის შემოტანისათვის დადგენილი ფორმალობები.
მუხლი 4. თავისუფალი ზონის პროცედურაში მოქცეული საქონლის მიმართ დასაშვები ქმედებები

1. თავისუფალი ზონის პროცედურაში მოქცეული საქონლის მიმართ შესაძლებელია განხორციელდეს საქონლის შენახვის უზრუნველყოფისათვის, მისი სასაქონლო სახის ან მდგომარეობის გაუმჯობესებისათვის აუცილებელი ან გაყიდვისათვის, ტრანსპორტირებისათვის მოსამზადებელი შემდეგი ქმედებები:
ა) ვენტილაცია, განიავება,  გამოშრობა, მტვრის მოცილება, გასუფთავება, შეფუთვა, დამცავ შეფუთვაში მოთავსება, შეფუთვის მწყობრში მოყვანა, პარტიის დანაწილება, დახარისხება, გზავნილების ფორმირება, დამცავი საფენისა და კონსერვანტის ჩატანება, დამცავი მოწყობილობის შეყვანა; 

ბ) მარტივი ოპერაციების ფარგლებში, ტრანსპორტირების ან შენახვის დროს გამოწვეული დაზიანებების ელემენტარული შეკეთება, 

გ) ანტიკოროზიული საფენის ჩატანება ტრანსპორტირების წინ;

დ) შენახვის ოპტიმალური ტემპერატურული რეჟიმის შექმნა (გაციება, გაყინვა, გახურება);

ე) სატრანსპორტო საშუალებაზე დამცავი საფარის დატანა ან/და მოშორება;

ვ) ტრანსპორტირების შემდეგ საქონლის რეკონსტრუქცია;

ზ) ინვენტარიზაცია, სინჯის/ნიმუშის აღება, დახარისხება, გაცრა, მექანიკური გაფილტვრა და საქონლის აწონვა;

თ) დაზიანებული ან დაბინძურებული/დასნებოვნებული კომპონენტების/დეტალების მოშორება;
ი) შენახვა, პასტერიზაციის, სტერილიზაციის, დასხივების ან დამცავი საშუალებების დამატებით;

კ) დატვირთვა/გადმოტვირთვა/გადატვირთვა;

ლ) საქონლის განთავსება სადემონსტრაციო სტენდებზე;

მ) დაკომპლექტებასთან ან სამუშაო მდგომარეობაში მოყვანასთან დაკავშირებული მარტივი ოპერაციები;

ნ) რაციონალურად განლაგების მიზნით საქონლის გადაადგილება საბაჟო საწყობში;

ო) ტესტირება (გამოცდა);

პ) პარაზიტების საწინააღმდეგოდ დამუშავება;

ჟ) ჟანგსაწინააღმდეგო დამუშავება (მათ შორის, შეღებვა);

რ) დამუშავება:

რ.ა) ტემპერატურის მარტივი მატებით, შემდგომი დამუშავების ან დისტილაციის პროცესების გარეშე; ან

რ.ბ) ტემპერატურის მარტივი დაკლებით;

შენიშვნა: „რ“ ქვეპუნქტით გათვალისწინებული ქმედებები დასაშვებია იმ შემთხვევაშიც, თუ აღნიშნული გამოიწვევს საქონლის სეს ესნ-ის თერთმეტნიშნა კოდის ცვლილებას.

ს) ელექტროსტატიკური დამუშავება, ქსოვილების გაუთოვება/გასწორება;

ტ) დამუშავება, რომელიც შედგება შემდეგი ოპერაციებისაგან:

ტ.ა) ხილის გასუფთავება ან/და დაკურკვა, გამომშრალი ხილისა და ბოსტნეულების დაჭრა ან დამტვრევა, ხილის ხელახალი დატენიანება/რეჰიდრაცია, ან

ტ.ბ) ხილის დეჰიდრაცია, იმ შემთხვევაშიც, თუ იგი გამოიწვევს საქონლის სეს ესნ-ის თერთმეტნიშნა კოდის ცვლილებას;

უ) ტყავების გამტკნარება, გაწმენდა და დაჩხვლეტა;

ფ) საქონლის დამატება ან დამხმარე კომპონენტების დამატება ან შეცვლა, მანამ, სანამ ასეთი დამატება ან შეცვლა შედარებით შეზღუდულია ან გამიზნულია ტექნიკური სტანდარტების დაკმაყოფილებისთვის და არ ცვლის ან აუმჯობესებს პირვანდელი საქონლის მუშაობას, იმ შემთხვევაშიც კი, როცა ეს იწვევს საქონლის სეს ესნ-ის თერთმეტნიშნა კოდის ცვლილებას დამატებული ან გამოცვლილი საქონლისთვის;

ქ) სითხეების გაზავება ან კონცენტრირება, დამატებითი დამუშავების ან გამოხდის პროცესის გარეშე, იმ შემთხვევაშიც კი, როცა ეს იწვევს საქონლის სეს ესნ-ის განსხვავებული თერთმეტნიშნა კოდის წარმოქმნას;

ღ) ერთი და იმავე სახის, მაგრამ განსხვავებული ხარისხის საქონლის შერევა სტაბილური ხარისხის ან დამკვეთის/მყიდველის მიერ, საქონლის ტიპის ცვლილების გარეშე, მოთხოვნილი ხარისხის მისაღებად;

ყ)  სეს ესნ-ის 27-ე თავში კლასიფიცირებული, ბიოდიზელის შემცველი ბუნებრივი აირის ან საწვავის შერევა ისეთ ბუნებრივ აირთან ან საწვავთან, რომელიც არ შეიცავს ბიოდიზელს, თუ აღნიშნული ოპერაციის მიზანია საქონლის სტაბილური ხარისხის ან დამკვეთის/მყიდველის მიერ, საქონლის ტიპის ცვლილების გარეშე მოთხოვნილი ხარისხის მისაღება. ამასთან, ამ ქვეპუნქტით გათვალისწინებული ოპერაცია დასაშვებია იმ შემთხვევაშიც, როცა ეს იწვევს საქონლის სეს ესნ-ის თერთმეტნიშნა კოდის ცვლილებას;

შ) ბუნებრივი აირის/საწვავისა და ბიოდიზელის შერევა, როდესაც ნარევი შეიცავს 0,5%-ზე ნაკლებ ბიოდიზელს ან ბუნებრივ აირს/საწვავს;

ჩ) საქონლის დაყოფის ან ამოჭრის მარტივი ოპერაციები;

ც) შეფუთვა, შეფუთვიდან ამოღება, შეფუთვის შეცვლა, გადასხმა და ჭურჭელში გადატანის მარტივი ოპერაციები, იმ შემთხვევაშიც, როცა ეს გამოიწვევს საქონლის სეს ესნ-ის თერთმეტნიშნა კოდის ცვლილებას; 

ძ) მარკირება (მ.შ. აქციზური მარკების დაკვრა), მარკის, ლუქის, იარლიყის/ეტიკეტის, ფასის ნიშნულის ან სხვა მსგავსი განმასხვავებელი ნიშნების დამაგრება, მოხსნა ან შეცვლა;

წ) ტექნიკურ სტანდარტებთან შესაბამისობის შემოწმების მიზნით, მარტივი ოპერაციებით მექანიზმების, აპარატურის ან/და სატრანსპორტო საშუალებების ტესტირება, მორგება, მოწესრიგება და რეგულირება;

ჭ) მილების საერთების დაბლაგვება, კონკრეტული ბაზრებისთვის მოსამზადებლად;

ხ) დენატურირება, იმ შემთხვევაშიც, თუ აღნიშნული იწვევს საქონლის სეს ესნ-ის თერთმეტნიშნა კოდის ცვლილებას;
ჯ) საქონლის შენახვის უზრუნველყოფის, ტრანსპორტირებისა და გაყიდვის ხელშეწყობის მიზნით საჭირო სხვა ისეთი ოპერაციები, რომლებიც არ ცვლის და არ აუმჯობესებს საქონლის პირვანდელ ბუნებას/ტიპს.

2. ამ მუხლის პირველი პუნქტის შესაბამისად განხორციელებულმა ოპერაციებმა არ უნდა გამოიწვიოს სასაქონლო კლასიფიკაციის შეცვლა სეს ესნ-ის მიხედვით, ციფრული კოდის მეთერთმეტე ნიშნის დონემდე, გარდა იმ შემთხვევისა, როდესაც ასეთი ცვლილება დაშვებულია ამავე პუნქტის შესაბამისი ქვეპუნქტით.

მუხლი 5. საბაჟო ვალდებულების სპეციალური წესით გაანგარიშება

როდესაც თავისუფალი ზონის პროცედურაში მოქცეული საქონლის მიმართ განხორციელდა ამ ინსტრუქციის მე-4 მუხლის პირველი პუნქტით გათვალისწინებული ქმედებები და აღნიშნული ქმედებების განხორციელების შედეგად შეიცვალა საქონლის სეს ესნ-ის კოდი, საქართველოს საბაჟო კოდექსის 54-ე მუხლის მე-4 ნაწილის შესაბამისად, საბაჟო ვალდებულება გაანგარიშდება თავისუფალი ზონის პროცედურაში მოქცეული საქონლის თავდაპირველი სეს ესნ-ის კოდის გათვალისწინებით, იმ შემთხვევაში, თუ თავისუფალი ზონის პროცედურაში მოქცეული საქონელი თავისუფალ მიმოქცევაში გაშვების პროცედურაში დეკლარირებისას დაექვემდებარებოდა ანტიდემპინგურ ღონისძიებას;

მუხლი 6. თავისუფალ ზონაში მოთავსებული საქონლის აღრიცხვა
1. პირი, რომელიც ახორციელებს ეკონომიკურ საქმია​ნობას თავისუფალ ზონაში, ვალდებულია, იქონიოს და ამ ინსტრუქციით დადგენილი წესით აწარმოოს საქონლის მიღების და საქონლის გაცემის ჟურნალები (შემდგომში – ჟურნალები), როდესაც მის მფლობელობაში არსებულ ტერიტორიაზე ხდება საქონლის მიღება, შენახვა ან გაცემა. იმ შემთხვევაში, თუ პირს გააჩნია ეკონომიკური საქმიანობის განხორციელების რამდენიმე ადგილი თავისუფალ ზონაში, უფლებამოსილია ყოველი ადგილის მიხედვით გახსნას და აწარმოოს ცალ-ცალკე ჟურნალები ან თავისი შეხედულე​ბი​სამებრ მხოლოდ რამდენიმე ადგილის მიხედვით გახსნას და აწარმოოს ცალ-ცალკე ჟურნალები, ხოლო დანარჩენი ადგილე​ბისთვის გახსნას და აწარმოოს საერთო ჟურნალები.

2. თავისუფალი ზონის საწარმოს ეკონომიკური საქმიანობის განხორცი​ელების სხვადასხვა ადგილებს შორის, რომელთათვისაც ამ ინსტრუქციით დადგენილი წესით აღებულია ცალ-ცალკე ჟურნალები, საქონლის მიწოდებისას გამოიყენება ჟურნალების შევსების ამ ინსტრუქციის მე-8 მუხლით გათვალისწინებული წესები.

3. ამ ინსტრუქციით დადგენილი წესით ჟურნალებში ქრონო​ლო​გიური (დღეების მიხედვით) თანმიმდევრობით წარმოებული ჩანაწერები უნდა იძლეოდეს სრულ და ნათელ ინფორმაციას ზონაში რეგისტრირებული საწარმოს (შემდგომში – ზონის საწარმო) საკუთრებაში/მფლობელობაში არსებული საქონლის მოძრაობის შესახებ.

4. პირები, რომელთა ეკონომიკური საქმიანობა ძირითადად დაკავშირებულია თზ-ში საქონლის მიღებასთან და მის გადა​ცემასთან (მაგ.: ტვირთების გადაზიდვების განმახორციელებელი, საშემნახველო/სასაწყობო მეურნეობის ორგანიზატორი პირები და სხვა), ასეთ საქონელზე საკუთრების უფლების მიღე​ბა/გადაცემის გარეშე, ვალდებულნი არიან, იქონიონ და აწარ​მოონ ჟურნალები საქონლის მიღების, შენახვის ან გადაცემის ადგილების მიხედვით იმ შემთხვევაში, თუ ეს ადგილი (ადგილები) არის მომსახურების გამწევი პირის მფლობე​ლო​ბაში არსებული სტაციონარული ობიექტები.

5. ჟურნალები მუდმივად უნდა ინახებოდეს და მათი შევ​სება უნდა ხორციელდებოდეს იმ ტერიტორიის ფარგლებში, სადაც ხდება საქონლის მიღება, შენახვა ან გაცემა. დაუშ​ვებელია ჟურნალების ეკონომიკური საქმიანობის ადგილის გარ​და სხვა ადგილას შენახვა.

6. დროის შესაბამისი პერიოდების მიხედვით არსებული და დახურული ყველა ჟურნალი მათი დახურვიდან 3 კალენდარული წლის განმავლობაში უნდა ინახებოდეს თზ-ის ტერიტორიაზე ზონის საწარმოში და ხელმისაწვდომი უნდა იყოს შესაბამისი საბაჟო ორგანოსათვის.

7. ზონის იმ საწარმოებმა, რომლებიც ბუღალტრულ აღრიცხვა-ანგარიშგებას აწარმოებენ ელექტრონული სისტემების (კომპიუტერ(ებ)ის) მეშვეობით ან/და სურვილი აქვთ გამოიყენონ კომპიუტერი ჟურნალების წარმოებისათვის, ჟურნალების წარმოება უნდა განახორციელონ სამსახურის მიერ შემუშავებული ელექტრონული (კომპიუტერული) ფორმების მეშვეობით, რომლის ჩატვირთვას გადამხდელის კომპიუტერში უზრუნველყოფს შესაბამისი საბაჟო ორგანოს უფლებამოსილი თანამშრომელი. ამასთან, ზონის ასეთ საწარმოს კომპიუტერი უნდა ჰქონდეს და მისი მეშვეობით აწარმოოს ჟურნალები ზემოაღნიშნული წესის შესაბამისად, ყველა იმ ადგილას, სადაც ხდება საქონლის მიღება, შენახვა ან მიწოდება. ასეთ ფორმებში შეტანილი ინფორმაციის რედაქტირება ბლოკირებულია. შეცდომით შეტანილი მონაცემის გასწორების შესახებ ჩანაწერი უნდა გაკეთდეს ველში „შენიშვნა“. ასეთი გადამხდელები ვალდებული არიან, რომ ამ ინსტრუქციით დადგენილი წესითა და ვადებში უზრუნველყონ კომპიუტერულ ფორმებში შესაბამისი მონაცემების შეტანა და შესაბამისი საბაჟო ორგანოს უფლებამოსილი პირ(ებ)ის მოთხოვნის შემთხვევაში – ამობეჭდვა, ხელმოწერით დამოწმება და მისთვის გადაცემა.

მუხლი 7. ჟურნალების ზოგადი მოთხოვნები
1. საქონლის მიღების ჟურნალი (დანართი №10-01) წარმოადგენს ქაღალდის ყდაში ჩასმულ საქონლის მიღების აღრიცხვის ფორმების 100-ის ჯერადი ოდენობის ერთობლიობისაგან შემდგარ ზონარგაყრილ, დანომრილ, ზონის საწარმოს წარმომადგენლობითი უფლებამოსილების მქონე პირისა და შესაბამისი საბაჟო ორგანოს პასუხისმგებელი თანამშრომლის მიერ ხელმოწერილ და საბაჟო ორგანოს მიერ ბეჭედდასმულ ჟურნალს, სადაც ყდის გარე ზედაპირზე განთავსებულია ჟურნალის თავსართი.

2. საქონლის გაცემის ჟურნალი (დანართი №10-02) წარმოადგენს ქაღალდის ყდაში ჩასმულ საქონლის გაცემის აღრიცხვის ფორმების 100-ის ჯერადი ოდენობის ერთობლიობისაგან შემდგარ ზონარგაყრილ, დანომრილ, ზონის საწარმოს წარმომადგენლობითი უფლებამოსილების მქონე პირისა და შესაბამისი საბაჟო ორგანოს პასუხისმგებელი თანამშრომლის ხელმოწერილ და საბაჟო ორგანოს მიერ ბეჭედდასმულ ჟურნალს, სადაც ყდის გარე ზედაპირზე განთავსებულია ჟურნალის თავსართი.

3. ჟურნალები შეძენილ ან დამზადებულ უნდა იქნეს ზონის საწარმოს მიერ. ზონის საწარმო ვალდებულია, ზემოაღნიშნული თანმიმდევრობით აკინძული და ზონარგაყრილი, გვერდებდანომრილი და თავსართზე საწარმოს უფლებამოსილი პირის მიერ ხელმოწერილი (იურიდიული პირის შემთხვევაში, მისი საიდენტიფიკაციო ნომერი) ჟურნალ(ებ)ი დასამოწმებლად მიიტანოს შესაბამის საბაჟო ორგანოში.

4. თუ ჟურნალი აკმაყოფილებს ზემოაღნიშნულ კრიტერიუმებს, საბაჟო ორგანოს შესაბამისმა პასუხისმგებელმა პირმა დაუყოვნებლივ უნდა მოახდინოს მისი დამოწმება თავისი ხელმოწერითა და საბაჟო ორგანოს ბეჭდით. ჟურნალების დამოწმებისათვის აუცილებელია, რომ შევსებული იყოს ჟურნალის თავსართის ყველა რეკვიზიტი. დამოწმება წარმოებს ჟურნალის უკანა ყდის გარე გვერდზე ზონრის ბოლოების გადაბმის (კვანძის) ადგილას დაწებებულ კვადრატული ფორმის სუფთა ფურცელზე, რომელიც მთლიანად ფარავს კვანძის ბოლოებს და მჭიდროდ ეკვრის უკანა ყდას. დამოწმებისას ფურცელზე უნდა მიეთითოს შესაბამისი თარიღი. დამოწმების შემდეგ ჟურნალი უბრუნდება ზონის საწარმოს. საბაჟო ორგანოს მიერ ხდება თითოეული ჟურნალის რეგისტრაცია და მას ენიჭება ცალკე ნომერი.

მუხლი 8. ჟურნალების შევსება
1. ყოველი ახალი ჟურნალი უნდა გაიხსნას წინა შესა​ბამისი ჟურნალის სრულად შევსების შემდეგ.

2. საქონლის მიღების ან გაცემის სამეურნეო ოპერაციის დამთავრების შემდგომ ჟურნალების წარმოებისათვის პასუხის​მგე​ბელი პირი ვალდებულია, დღის ბოლომდე უზრუნველყოს შესაბამის ჟურნალში შესაბამისი სვეტების იმ უჯრების შევსება, რომელიც სავალდებულოა ამ მუხლის მე-4 ან/და მე-5 პუნქტების მიხედვით. როგორც საქონლის მიღების, ისე საქონლის გაცემის ჟურნალის წარმოებისას, ყოველი დღის მიხედვით არსებული სვეტის ყველაზე ქვედა ჩანაწერის ქვეშ არსებული სამი ცარი​ელი სტრიქონი უნდა გადაიხაზოს Z ფორმის ხაზებით და მის ქვეშ „შენიშვნის“ ველის უჯრაში ხელი მოაწეროს ჟურნალის წარმოებისათვის პასუხისმგებელმა პირმა. აღნიშნული ქმედებით ხდება დღის დახურვა.

3. ჟურნალის წარმოებისათვის პასუხისმგებელმა პირმა ჟურნალებში ამ ინსტრუქციით გათვალისწინებული ხელმოწერი​სას ყოველთვის უნდა მიუთითოს მისი პირადი ნომერი და შე​სა​ბამის თანამდებობაზე დანიშვნის ბრძანების ან შრომითი ხელშეკრულების ნომერი.

4. საქონლის მიღების ჟურნალის საქონლის მიღების აღრიცხვის ფორმის შევსება წარმოებს შემდეგნაირად:

ა) პირველი სვეტის უჯრაში მიეთითება საქონლის მი​ღების ოპერაციის ჟურნალში გატარების რიგითი ნომერი. მიღება მოიცავს საქონლის ფაქტობრივ გადაცემას (როგორც ამ საქო​ნელზე საკუთრების უფლების გადაცემის, ისე მის გარეშე) ზონის საწარმოს მფლობელობაში არსებულ ტერიტორიაზე. ამასთან, იმ შემთხვევაში, თუ საქონლის მიღების აღრიცხვის ფორმის რომელიმე სვეტის შევსება მოითხოვს ერთზე მეტი უჯრის გამოყენებას, მეორე რიგითი ნომრის ჩაწერამდე, ჟურ​ნალის წარმოებისათვის პასუხისმგებელი პირი რიგითი ნომრის ქვეშ პირველ სვეტში X ფორმით ხაზავს იმ უჯრებს, რომელთა გასწვრივ ჟურნალის სხვა სვეტების მიხედვით უჯრაში არსე​ბობს ბოლო ჩანაწერი;

ბ) მე-2 სვეტის უჯრაში უნდა მიეთითოს ის თარიღი, რომელშიც ახდენს საქონლის მიღების ფაქტის ჟურნალში ასახვას. თარიღის აღნიშვნა ხორციელდება ციფრებით შემდეგი თანმიმდევრობით – რიცხვი, თვე და წელი;

გ) მე-3 სვეტში მიეთითება იმ დოკუმენტების დასახელება, რომელთა საფუძველზეც ხდება საქონლის მიღება. ამასთან, იმ შემთხვევაში, თუ საქონლის მიღების დამადასტურებელ ერთ-ერთ ან ერთადერთ დოკუმენტს წარმოადგენს საბაჟო დეკლარაცია ან სასაქონლო ზედნადები ან საგადასახადო დოკუმენტი ან აღრიცხვის მოწმობა ან რეექსპორტის შეტყობინება, უჯრაში დამატებით უნდა მიეთითოს მათი ნომრები ან/და სერია. რაიმე მიზეზით გასული საქონლის ან მისი ნაწილის მობრუნების დროს ამ სვეტის შესაბამის უჯრაში უნდა ჩაიწეროს იმ დოკუმენტის დასახელება, რომლის საფუძველზეც მოხდა საქონლის გატანა, საქონლის გადაცემის თარიღი, საქონლის დასახელება და რაოდენობა, ხოლო ამ უჯრის გასწვრივ „შენიშვნის“ (მე-10) სვეტის უჯრაში უნდა მიეთითოს „საქონლის უკან დაბრუნება;

დ) მე-4 სვეტში უნდა მიეთითოს მიღებული საქონლის დასახელება და ის მახასიათებლები, რომლებიც იძლევა საქონ​ლის იდენტიფიცირების საშუალებას. ამასთან, იმ შემთხვევაში, როდესაც პირველადი დოკუმენტის მიხედვით ხდება რამდენიმე დასახელების ან ერთი და იგივე, მაგრამ სხვადასხვა მახასი​ათებლების მქონე საქონლის მიღება, ამ სვეტის თითოეულ უჯ​რაში უნდა ჩაიწეროს მხოლოდ ერთი საქონელი შესაბამისი მა​ხა​სიათებლების აღწერით. ზონის ის საწარმოები, რომლებიც თავისი საქმიანობის სპეციფიკიდან გამომდინარე (მაგ., საშემნახ​ველო საკნები, ტვირთების გადაზიდვით დაკავებული საწარ​მოები და ა.შ.) დროებით მფლობელობაში (და არა საკუთ​რებაში) იღებენ შეფუთულ საქონელს, რომლის მესაკუთრეთა მიმართ განსახორციელებელი მომსახურების გაწევის საფასური საზოგადოდ განისაზღვრება საქონლის წონით ან/და ადგილით (მოცულობით), ამ სვეტს ავსებენ საქონლის იმ მახასიათებლის მიხედვით, რომელიც მოცემულია ტვირთის თანმხლებ დოკუმენ​ტაციაში. აღნიშნული ტიპის გადამხდელების მიერ ტვირთის თანმხლებ დოკუმენტაციაში მითითებული ინფორმაციის მიხედ​ვით ხდება ამ ფორმის მე-6, მე-7, მე-8 და მე-9 სვეტების შევსება;

ე) მე-5 სვეტის უჯრაში უნდა მიეთითოს საქონლის მიღებამდე საქონლის მფლობელის ან მესაკუთრის საიდენ​ტი​ფიკაციო ნომერი;

ვ) მე-6 სვეტის („ზომის ერთეული“) უჯრაში უნდა მიე​თითოს მე-4 სვეტის შესაბამის უჯრაში მითითებული საქონლის ზომის ერთეული საგარეო ეკონომიკური საქმიანობის ეროვნული სასაქონლო ნომენკლატურის (სეს ესნ) მიხედვით;

ზ) მე-7 სვეტის უჯრაში უნდა მიეთითოს მიღებული სა​ქონ​ლის რაოდენობა შესაბამის ზომით ერთეულებში;

თ) მე-8 სვეტის („ერთეულის ფასი“) უჯრაში უნდა მიეთითოს პირველადი დოკუმენტის მიხედვით მიღებული საქონ​ლის ფასი ერთეულზე. ფასი იწერება არაბული ციფრებით და წარმოადგენს ლარებს. უცხოური ვალუტით განხორციელებული ოპერაციის შემთხვევაში ამ სვეტში საქონლის ერთეულის ფასი უნდა მიეთითოს როგორც შესაბამის ვალუტაში, ისე საქარ​თველოს ეროვნული ბანკის მიერ აღნიშნული ოპერაციის განხორციელების დღისათვის დადგენილი კურსის მიხედვით გაან​გარიშებული ეკვივალენტური ოდენობა ლარებით. ციფრების მიმართ ამ ქვეპუნქტით განსაზღვრული მოთხოვნები ვრცელდება ჟურნალის ყველა ფორმის იმ რეკვიზიტზე, რომლითაც მოთხოვნილია თანხის, ფასის, ღირებულების და ა.შ. შესაბამის უჯრაში ჩაწერა. ზონის ის საწარმოები, რომლებიც საქონელს იღებენ დროებით მფლობელობაში და, ამასთან, ასეთი მიღება მათი მხრი​დან საზოგადოდ და ჩვეულებრივი ეკონომიკური საქმია​ნობის ფარგლებში არ ითხოვს მიღებული საქონლის ერთეულის ფასის ცოდნას, როგორც მე-8, ისე მე-9 სვეტის შესაბამის უჯრებში ახდენენ ვერტიკალური ხაზის გასმას;

ი) მე-9 სვეტის უჯრაში იწერება მიღებული საქონლის მთლიანი ღირებულება და იგი წარმოადგენს მე-7 და მე-8 სვეტებში მითითებული ციფრების ნამრავლის შედეგად მიღე​ბულ ციფრს.

5. საქონლის გაცემის ჟურნალის საქონლის გაცემის აღრიცხვის ფორმის შევსება წარმოებს შემდეგნაირად:

ა) პირველი სვეტის უჯრაში მიეთითება საქონლის გაცე​მის ოპერაციის ჟურნალში გატარების რიგითი ნომერი. გაცემა მოი​ცავს საქონლის ფაქტობრივ გატანას ზონის საწარმოს მფლო​ბელობაში არსებული ტერიტორიის გარეთ. შესაბამისად, საქონ​ლის გაცემის ყველა შემთხვევა ასახული უნდა იყოს ჟურნალში. ამასთან, იმ შემთხვევაში, თუ საქონლის გაცემის აღ​რიცხვის ფორმის რომელიმე სვეტის შევსება მოითხოვს ერ​თზე მეტი უჯ​რის გამოყენებას, პირველ სვეტში მეორე რიგითი ნომრის ჩაწე​რამდე, ჟურნალის მწარმოებელი რიგითი ნომრის ქვეშ არსებულ სვეტში X ფორმით ხაზავს იმ უჯრებს, რო​მელთა გას​წვრივ ჟურნალის სხვა სვეტების მიხედვით უჯრაში არსებობს ბოლო ჩანაწერი;

ბ) მე-2 სვეტის უჯრაში უნდა მიეთითოს ის თარიღი, რომელშიც ხდება ზონის საწარმოს მფლობელობაში არსებული ტერიტორიიდან საქონლის გატანა;

გ) მე-3  სვეტის უჯრაში უნდა ჩაიწეროს იმ დოკუმენტაციის დასახელება, რომლის საფუძველზეც ხდება საქონლის გატანა. ამასთან, იმ შემთხვევაში, თუ საქონლის გატანის დამადასტურებელ ერთ-ერთ ან ერთადერთ დოკუმენტს წარმოადგენს საბაჟო დეკლარაცია ან სასაქონლო ზედნადები ან საგადასახადო დოკუმენტი ან აღრიცხვის მოწმობა ან რეექსპორტის შეტყობინება, უჯრაში დამატებით უნდა მიეთითოს მათი ნომრები ან/და სერია. ზონის იმ საწარმოებმა, რომლებიც მიღებულ საქონელს იყენებენ თავიანთი ეკონომიკური საქმიანობის განხორციელების პროცესში, როგორც ნედლეულს, მასალებს, ნახევარფაბრიკატებს, მარაგნაწილებს და ტარას, მათი გამოყენებისთანავე უნდა უზრუნველყონ საქონლის გაცემის აღრიცხვის ფორმის ყველა სვეტის შესაბამის უჯრებში იმ ოპერაციის ასახვა, რომლის მიხედვით ხდება საქონლის ნაშთების  შემცირება. ამასთან, მე-3 სვეტის უჯრაში უნდა ჩაიწეროს ის დოკუმენტი, რომელიც დადგენილია ასეთი ოპერაციის გაფორმებისათვის (მაგალითად, ნედლეულისა და მასალების ჩამოწერის აქტი), ხოლო ამ უჯრის გასწვრივ, „შენიშვნის“ სვეტში უნდა ჩაიწეროს განხორციელებული ოპერაციის დასახელება და თარიღი, საქონლის დასახელება, რომელშიც გამოყენებულ იქნა სხვა საქონელი და მისი რაოდენობრივი მახასიათებლები;

დ) მე-4 სვეტში უნდა მიეთითოს გატანილი საქონლის დასახელება. ამასთან, საქონლის დასახელების გრაფაში ჩანა​წერი უნდა იძლეოდეს მისი იდენტიფიცირების საშუალებას;

ე) მე-5 სვეტის უჯრაში უნდა მიეთითოს საქონლის გა​ცემის შემდეგ საქონლის მფლობელის ან მესაკუთრის საიდენ​ტიფიკაციო ნომერი;

ვ) მე-6, მე-7 და მე-8 სვეტების შესაბამის უჯრებში ჩანა​წერების წარმოება ხდება საქონლის მიღების ჟურნალის საქონ​ლის მიღების აღრიცხვის ფორმის ამავე რეკვიზიტების შევსე​ბისათვის ამ მუხლის მე-4 პუნქტში დადგენილი მოთხოვნების შესაბამისად;

ზ) მე-9 სვეტის უჯრაში იწერება გაცემული საქონლის მთლი​ანი ღირებულება და იგი წარმოადგენს მე-7 და მე-8 სვე​ტებში მითითებული ციფრების ნამრავლის შედეგად მიღებულ ციფრს.

დანართი №10-01
საქონლის მიღების ჟურნალი

ზონის საწარმოს დასახელება ------------------------------------

საიდენტიფიკაციო ნომერი -----------------------------------------

თზ-ში ეკონომიკური საქმიანობის იმ ადგილის (ადგილების) ან/და საწყობის (საწყობების) ან/და სათავსის (სათავსების) რეკვიზიტები (მაგ., საწყობის ნომერი), სადაც ხდება ჟურნალის გამოყენება

-----------------------------------------------------------------------------------------

-----------------------------------------------------------------------------------------

-----------------------------------------------------------------------------------------

ზონის საწარმოს წარმომადგენლობითი უფლებამოსილების მქონე პირის სახელი, გვარი, თანამდებობა და ხელმოწერა (იურიდიული პირის შემთხვევაში, მისი საიდენტიფიკაციო ნომერი)

-----------------------------------------------------------------------------------------

-----------------------------------------------------------------------------------------

ჟურნალის გახსნის თარიღი: --- --- ------

 

საქონლის მიღების აღრიცხვის ფორმა

	თარიღი
	დოკუმენტაციის დასახელება

	საქონლის მიღებამდე საქონლის მფლობელის ან მესაკუთრის საიდენტიფიკაციო ნომერი
	ზომის ერთეული
	რაოდენობა

დანართი №10-02
საქონლის გაცემის ჟურნალი

ზონის საწარმოს დასახელება ------------------------------------

საიდენტიფიკაციო ნომერი -----------------------------------------

თზ-ში ეკონომიკური საქმიანობის იმ ადგილის (ადგილების) ან/და საწყობის (საწყობების) ან/და სათავსის (სათავსების) რეკვიზიტები (მაგ., საწყობის ნომერი), სადაც ხდება ჟურნალის გამოყენება

-----------------------------------------------------------------------------------------

-----------------------------------------------------------------------------------------

-----------------------------------------------------------------------------------------

ზონის საწარმოს წარმომადგენლობითი უფლებამოსილების მქონე პირის სახელი, გვარი, თანამდებობა და ხელმოწერა (იურიდიული პირის შემთხვევაში, მისი საიდენტიფიკაციო ნომერი)

-----------------------------------------------------------------------------------------

-----------------------------------------------------------------------------------------

ჟურნალის გახსნის თარიღი: --- --- ------

საქონლის გაცემის აღრიცხვის ფორმა

	საქონლის გაცემის შემდეგ საქონლის მფლობელის ან მესაკუთრის საიდენტიფიკაციო ნომერი
	ზომის ერთეული
	რაოდენობა
	ერთეულის ფასი

